
REPUBLIKA E SHQIPERISE

KOMISIONI QENDROR I ZGJEDHJEVE

V E N D I M

PËR SHQYRTIMIN E KËRKESËS ANKIMORE NR. 8 TË PARTISË LËVIZJA PËR ZHVILLIM KOMBËTAR, “PËR KUNDËRSHTIMIN E MOSMARRJES NË DORËZIM TË DOKUMENTACIONIT NGA KZAZ NR 37”, KOMUNA BALLDRE,  QARKU LEZHË.
Komisioni Qendror i Zgjedhjeve në mbledhjen e datës 05.04.2011, me pjesëmarrjen e:
Arben            RISTANI 
Kryetar

Hysen 

OSMANAJ
Anëtar

Klement 
ZGURI

Anëtar

Vera 

SHTJEFNI
Anëtar

Shqyrtoi çështjen me 

KËRKUES:
Partia Lëvizja për Zhvillim Kombëtar.
PALË E INTERESUAR:
Partia Demokratike përfaqësuar nga Z. Njazi Kosovrasti.  


Partia Socialiste përfaqësuar nga Z. Genci Gjoncaj dhe 

                                        
Z. Eridjan Saliani.
OBJEKT:       
Për shqyrtimin e kërkesës ankimore nr. 8  të Partisë Lëvizja për Zhvillim Kombëtar, “Për mosmarrjen në dorëzim të  dokumentacionit nga  KZAZ-ja nr.37”, Komuna Balldre, Qarku Lezhë. 
BAZË LIGJORE: 
Neni 21, pika 1, neni 67 pika 1, neni 133 e në vijim  të ligjit Nr. 10019, datë 29.12.2008, “Kodi Zgjedhor i Republikës së Shqipërisë”.

KQZ pasi shqyrtoi dokumentacionin e paraqitur dhe dëgjoi diskutimet e të pranishmëve,

VËREN

Me shkresën nr. 1856 prot., datë 01.04.2011, drejtuar Komisionit Qendror të Zgjedhjeve, Partia Lëvizja për Zhvillim Kombëtar, ka paraqitur kërkesën ankimore nr. 8 me  të cilën kundërshton “Mosmarrjen në dorëzim të dokumentacionit të kandidimit   nga  KZAZ-së nr.37” Komuna Balldre, Qarku Lezhë, e për rrjedhojë ankuesi përcakton si objekt të kërkesës ankimore edhe “Kundërshtimin ndaj mosmarrjes vendim prej KZAZ-së”
Në fillim të seancës plenare Komisioni Qendror i Zgjedhjeve shqyrtoi kërkesat për të marrë pjesë në shqyrtimin e ankimit administrativ si palë të interesuara, te paraqitura respektivisht  nga Partia Demokratike, Partia Socialiste e Shqipërisë dhe konstatoi se kërkesat janë në përputhje me nenin 133, të ligjit Nr. 10019, datë 29.12.2008 “Kodi Zgjedhor i Republikës së Shqipërisë”. Në këto kushte, Komisioni Qendror i Zgjedhjeve vendosi pranimin e tyre si palë të interesuara në këtë proces. 
Komisioni Qendror i Zgjedhjeve pas marrjes së vendimit nr.254 datë 04.04.2011 “Për pranimin për shqyrtim të kërkesës ankimore nr. 8 të subjektit ankues Lëvizja për Zhvillim Kombëtar, vendosi të thërrasë për të dëshmuar anëtarët e KZAZ-së nr. 37, të cilët u paraqiten në shqyrtimin në seancë publike,  datë 05.04.2011.
KQZ në përfundim të verifikimit të legjitimitetit procedurial të palëve ftoi ankuesin e më pas palët  e interesuara të paraqesin pretendimet dhe prapësimet e tyre.
Ankuesi, në pretendimet e tij sikurse parashtron në kërkesën ankimore nr. 8, edhe gjatë shqyrtimit administrativ kundërshtoi mosmarrjen në dorëzim të dokumentacionit nga KZAZ-ja nr.37 Komuna Balldre, Qarku Lezhë.

Ankuesi pretendon se është paraqitur pranë KZAZ-së nr.37 Qarku Lezhë në datën 28.03.2011 në orën 23:00, dhe nuk ka gjetur asnjë komisioner. Pastaj siç pretendohet ka komunikuar në telefon me Kryetarin e KZAZ-së, i cili i ka siguruar se do të regjistronte dukumentet e kandidimit të nesërmen. Në datën 29.03.2011 është paraqitur përsëri përpara  KZAZ-së nr.37 për tu regjistruar, por kryetari i KZAZ-së ka refuzuar marrjen në dorëzim të dokumentacionit, dhe si rezultat edhe marrjen  e vendimit për regjistrimin e kandidatit për kryetar të komunës Balldre, Qarku Lezhë, Propozuar  nga Partia Lëvizja për Zhvillim Kombëtar. 
Për sa më sipër ankuesi i kërkon KQZ-së të urdhërojë KZAZ-në të pranojë dokumentacionin e kandidimit dhe të regjistrojë Z. Fredi Gjonaj si kandadat për kryetar në  komunën Balldre, në zgjedhjet për organet e qeverisjes vendore të datë 08.05.2011. 

Pala e interesuar Partia Demokratike në prapësimet e saj parashtroi se jemi në kushtet kur KZAZ-ja nuk ka dhënë një  vendim dhe në bazë të nenit 35/5, çeshtja i dërgohet  për shqyrtim KQZ-së. Ankuesi në kërkesën ankimore nr. 8 nuk paraqet asnjë provë dhe fakt me anë të të cilave të mbështesë pretendimet e tij. Dorëzimi i dokumentacionit për regjistrimin e kandidatit është bërë jashtë afateve ligjore.

Nga ana e tij përfaqësuesi I KZAZ-së nr. 37 pohoi se anëtarët e komisionit kanë qëndruar në KZAZ deri pas orës 24,  në përmbushje të detyrimit ligjor. Ai  mohoi që Z. Fredi Gjonaj të jetë paraqitur në KZAZ-në Nr. 37 për të dorëzuar dokumentacionin e kandidimit për kryetar në komunën Balldre, Qarku Lezhë. 

Pretendimet e kërkuesit mbështeten në provat e administruara në seance publike, si më poshtë:

Deklarata e kandidatit të propozuar nga partia që gëzon të drejtën dhe vullnetin për të kandiduar( Model 05), kërkesë  e partisë LZHK për regjistrimin e kandidatit për kryetar Komune (Model 01), certifikatë lindje, deklaratë e z. Engjëll Lekstakaj.

Neni 67 i Kodit Zgjedhor përcakton se, për zgjedhjet për organet e qeverisjes vendore, kandidati për kryetar bashkie/komune regjistrohet në KZAZ-në që mbulon Njësinë e qeverisjes vendore. Po në këtë dispozitë të KZ është përcaktuar se dorëzimi I dokumenteve të kandidimit bëhet jo më vonë se 40 ditë para datës së zgjedhjeve. Në zbatim të Kodit zgjedhor KQZ me vendimin nr. 19, datë 02.02.2011 dhe vendimin nr. 25, datë 16.02.2011 ka miratuar modelet e kandidimit dhe modelet e vendimeve dhe dokumentacionit të punës për KZAZ-të.
Nga analiza ligjore e rrethanave të ceshtjes rezulton se KZAZ-ja nuk ka vepruar në përputhje me kërkesat e vendimeve të sipërpërmendura të KQZ-së, duke mos pranuar të marrë në dorëzim dokumentacionin e kandidimit, e për rrjedhojë duke refuzuar  të marrë vendimin  pas verifikimive përkatëse.
Pavarësisht sa më sipër, ankuesi nuk arriti të provonte se me datë 28.03.2011, deri në orën 24.00 ishte paraqitur në KZAZ-në nr. 37 për të dorëzuar dokumentet e kandidimit dhe asnjë anëtar I komisionit nuk gjendej në ambjentet ku ishte vendosur KZAZ-ja nr. 37.
Mbështetur në nenin 136/1, pika b të Kodit zgjedhor I takon palës ankuese barra e provës për të sjellë faktet dhe provat me  të cilat mbështet pretendimet e tij. Gjatë seancës së shqyrtimit të kërkesës ankimore parashtrimet e ankuesit mbeten në nivelin e pretendimeve të pa mbëshshtetura dhe të paprovuara.
Në këto kushte, Komisioni Qendror I Zgjedhjeve nuk mund të shqyrtojë dokumentet e kandidimit bashkëngjitur kërkesës ankimore, pasi nuk u provua se ankuesi është paraqitur  për dorëzimin e dokumentacionit të kandidimit në KZAZ-në Nr. 37, Qarku Lezhë, Brenda afatit të përcaktuar me ligj.

PËR KËTO ARSYE
Mbështetur në nenin 24, parag.2, të ligjit Nr.10019, datë 29.12.2008 Komisioni Qendror i Zgjedhjeve,

V E N D 0 S I:

1. Rrëzimin e kërkesës ankimore nr. 8 të subjektit ankimues Partia Lëvizja për Zhvillim Kombëtar.
2. Ky vendim hyn në fuqi menjëherë.
3. Kundër këtij vendimi, mund të bëhet ankim në Kolegjin  Zgjedhor të Gjykatës së Apelit Tiranë, brenda pesë ditëve nga shpallja e tij.

Arben           RISTANI 

Kryetar

Hysen 
OSMANAJ

Anëtar

Klement 
ZGURI

Anëtar

Vera 

SHTJEFNI

Anëtar

Nr. 259 i Vendimit
              Data 05. 04. 2011 e Vendimit       Ora 11:00 e Vendimit
Për shqyrtimin e kërkesës ankimore nr. 8  të Partisë Lëvizja për Zhvillim Kombëtar, “Për kundërshtimin e mosmarrjes në dorëzim të dokumentacionit” të KZAZ-së nr.37, Komuna Balldre, Qarku Lezhë.

